
Kjarasamningar 17. febrúar 2007
Eftir margra vikna samningatörn var skrifað undir almenna kjarasamninga milli aðildarsamtaka ASÍ og SA hinn 17. febrúar 2008. Samningarnir tóku gildi afturvirkt 1. febrúar 2008. Þau aðildarsamtök ASÍ sem gengu frá samningum við SA á þessum tímapunkti voru: SGS, Flóabandalagið, Samiðn, RSÍ, LÍV, VR,  VM, Matvís og Félag bókagerðarmanna.

Hugmyndafræði

Útgangspunkturinn við gerð kjarasamninganna voru tölulegar staðreyndir sem lágu fyrir um verulega ójafna dreifingu launahækkana síðustu misseri. Í þessu ljósi náðist samstaða milli samningsaðila um ákveðna hugmyndafræði, þ.e. að nota það svigrúm sem var til kjarabóta að mestu leyti til að hækka laun þeirra sem setið höfðu eftir, annars vegar lægstu tekjuhópanna (með sérstökum krónutöluhækkunum á taxta) og hins vegar þeirra sem lítið höfðu hreyfst í launum (með sérstakri launaþróunartryggingu). Ekki var samið um neinar almennar launahækkanir fyrr en í ársbyrjun 2010. Hér á eftir er gerð nánari grein fyrir helstu efnisatriðum samninganna, fyrst launaliðnum, síðan ýmsum málum sem voru á sameiginlegu borði aðildarsamtaka ASÍ og loks forsendum samninganna.

Launaliður

Kjarasamningurinn felur í sér hækkun almennra launataxta um kr. 18.000 við undirskrift, kr. 13.500 frá 1. mars 2009 og kr. 6.500 frá 1. janúar 2010; ennfremur að launataxtar iðnaðarmanna og skrifstofufólks hækki um kr. 21.000 við undirskrift, kr. 17.500 frá 1. mars 2009 og kr. 10.500 frá 1. janúar 2010. Ekki er gert ráð fyrir að heimilt sé að lækka álagsgreiðslur á móti taxtabreytingunum. Í ákvæði samninganna um launaþróunartryggingu felst að þeir sem verið hafa í starfi hjá sama atvinnurekanda og hafa ekki fengið að lágmarki 5,5% launahækkun frá 2. janúar 2007 til undirritunar samninga fái það sem á vantar. Ennfremur var ákvæði um 4,5% hækkun fyrir þá sem skipt höfðu um starf fram til september 2007. Á árinu 2009 verður launaþróunartryggingin 3,5%. Hinn 1. janúar árið 2010 verður almenn launahækkun upp á 2,5%, auk fyrrgreindra taxtahækkana. Ekki var gert ráð fyrir að hægt væri að fá bæði launaþróunartryggingu og taxtahækkun. 

Sameiginleg mál 

Það vinnulag aðildarsamtaka ASÍ að gera með sér samstarfssamning um sameiginleg mál gagnvart SA og ríkisstjórn gaf góða raun og óhætt er að fullyrða að samstaðan hafi skilað verulegum árangri. Í samskiptum við SA náðist ágætur árangur, t.d. með heimild í samningum til að fá hluta launa greiddan í erlendum gjaldmiðli, bættum slysatryggingum, yfirlýsingu um endurhæfingarmál, bókun um jafnréttisáherslur, rétti launafólks til að vita ástæður uppsagnar og í nýjum stórframkvæmdasamningi. Í samskiptum við stjórnvöld náðist einnig ásættanlegur árangur, t.d. með hækkun skattleysismarka um kr. 20.000 á samningstímanum að raungildi, rausnarlegri barnabótum, rýmkun á eignatengingu vaxtabóta og átaki í menntun þeirra sem minnsta menntun hafa á vinnumarkaði með stórauknu framboði á starfs- og framhaldsmenntun. Lesa má niðurstöður í sameiginlegum málum í heild í viðauka með þessari skýrslu, bæði samkomulagið sem gert var við SA og yfirlýsingu ríkisstjórnarinnar í tengslum við gerð kjarasamninganna.

Forsendur

Forsendur kjarasamninganna er að kaupmáttur launa haldist eða aukist og að verðbólga fari lækkandi. Í febrúar á næsta ári verður farið yfir það hvort þessar forsendur hafi staðist. Hafi það gerst þá framlengjast samningarnir til nóvemberloka árið 2010. Hafi það hins vegar ekki gerst þá geta samningsaðilar samið um viðbrögð og þar með framlengingu samninganna eða samningar verða lausir frá og með 1. mars 2009.

Aðrir kjarasamningar
Hér er gerð grein fyrir öðrum samningum en þeim sem gengið var frá 17. febrúar 2008. Upptalningin er ekki tæmandi og er birt hér fyrst og fremst til lauslegs samanburðar við almennu samningana.

Samningar aðildarsamtaka ASÍ á almennum markaði

· Hinn 21. desember 2007 var undirritaður kjarasamningur milli samtaka sjómanna (SSÍ, VM og FFSÍ) annars vegar og Landssambands smábátaeigenda hins vegar. Samningurinn var felldur af félögum smábátaeigenda. Staðan er því óbreytt hvað þennan bátaflokk varðar, þ.e. engir kjarasamningar gilda. Samningur SSÍ við SA /LÍÚ hafa verið lausir síðan í júní 2008.

· Nokkur félög með beina aðild að ASÍ voru með lausa samninga við SA í upphafi árs 2008 en gengu samt ekki frá nýjum samningum með öðrum aðildarsamtökum 17. febrúar. Í sumum tilfellum kom til núnings milli samningsaðila um hvernig ætti að heimfæra hugmyndafræði febrúarsamninganna á þessa samninga, m.a. hvort miða ætti kjarabætur við sama meðalkostnaðarauka fyrirtækja eða sömu launahækkanir starfsfólks.
· Mjólkurfræðingafélag Íslands gekk frá samningum við SA 21. apríl 2008. 
· Flugfreyjufélag Íslands gekk frá samningum við Icelandair 20. maí, við Icelandic Express 3. júní og við Flugfélag Íslands 24. júlí. 
· Félag leiðsögumanna gekk frá samningum við atvinnurekendur í ferðaþjónustu 28. maí. 
· Félag íslenskra hljóðfæraleikara gekk frá samningi við fjármálaráðherra vegna hljóðfæraleikara í Sinfóníuhljómsveit Íslands 29. september 2008.
Samningar aðildarsamtaka ASÍ við ríki, sveitarfélög o.fl.
· Hinn 26. maí 2008 gekk SGS frá samningi við fjármálaráðherra. Samningurinn er til 11 mánaða eða til loka mars 2009. Í honum er m.a. kveðið á um að launataxtar hækki um 20.300 kr. frá og með 1. maí sl. en frá sama tíma tekur einnig gildi ný launatafla. Í lok maí 2008 gengu RSÍ og Samiðn frá nýjum samningi við fjármálaráðherra á svipuðum nótum. 
· Hinn 29. nóvember 2008 var skrifað undir samning um framlengingu og breytingar á kjarasamningi þrettán félaga innan SGS við Launanefnd sveitarfélaga. Gildistími hans er frá 1. desember 2008 til 31. ágúst 2009 með fyrirvara þess efnis að náist sátt um sameiginlega niðurstöðu á almennum og opinberum vinnumarkaði þá muni sú niðurstaða gilda frá þeim tíma og með þeim breytingum sem að niðurstaðan felur í sér. Samkvæmt samningnum átti ný launatafla að taka gildi frá 1. desember 2008 og launataxtar að hækka um kr. 20.300. Á sama tíma var undirritaður samningur Eflingar-stéttarfélagas við Reykjavíkurborg. Hann er sambærilegur samningi SGS-félaganna en þar sem hann var laus einum mánuði fyrr átti hann einnig að taka gildi einum mánuði fyrr.
· Samningar við fjöldann allan af öðrum aðilum voru eða verða lausir á árinu. Þegar hefur t.d. verið gengið frá samningum við Orkuveitu Reykjavíkur, Bílgreinasambandið, Samband garðyrkjubænda og Meistarasamband byggingamanna. Undir lok árs 2008 stóðu yfir viðræður um endurnýjun kjarasamninga við Ísal, Elkem Grundartanga, Landsvirkjun, Landsnet, RARIK, Norðurorku, Reykjavíkurborg, RÚV og Landsímann.
Samningar félaga utan ASÍ

· Hinn 28. apríl 2008 var gengið frá samningi grunnskólakennara við launanefnd sveitafélaga. Samkvæmt samningnum hækkuðu laun um 25 þúsund krónur þann 1. júlí síðastliðinn og um 9 þúsund krónur þann 1. ágúst. Einnig var svokölluðum aldursþrepum fækkað um eitt í nýrri launatöflu. Samkvæmt samningnum skyldu laun félagsmanna hækka um einn launaflokk, eða um það bil 2,5%,  þann 1. október. Samningurinn verður laus í apríl 2009. 
· Hinn 26. maí 2008, sama dag og gengið var frá samningi SGS við fjármálaráðherra, var gengið frá samningi félaga í BSRB við ríkið á svipuðum nótum.
· Hinn 16. júní 2008 var gengið frá  samkomulagi framhaldsskólakennara/KÍ og fjármálaráðherra um breytingar og framlengingu á kjarasamningi aðila. Samkomulagið felur í sér svipaðar áherslur og kjarasamningar annarra hvað varðar krónutöluleið hækkana og samningstíma. Samkvæmt samningnum hækkuðu laun félagsmanna um 20.300 frá 1. júní 2008. Í tengslum við samninginn gaf menntamálaráðherra út yfirlýsingu sem felur í sér hækkun heildarlaunagrunns í framhaldsskólum um 4% síðar á árinu. 
· Hinn 27. júní 2008 var gengið frá samkomulagi flugumferðarstjóra og Flugstoða. Felur samningurinn m.a. í sér 4,75% launahækkun við undirskrift og þriggja prósenta hækkun í febrúar. Einnig er í honum ákvæði um kennsluálag sem er ætlað að leiða til fjölgunar í stéttinni. Samningurinn gildir til 31.október 2009 og felur í sér samtals um 11% hækkun.

· Hinn 28. júní 2008 var gengið frá samkomulagi 23ja félaga innan BHM og fjármálaráðherra. Samkomulagið hljóðar upp á framlengingu á kjarasamningum aðila til loka mars 2009 og felur í sér rúmlega 6% launahækkun að meðaltali. Samkvæmt samningnum hækkuðu laun um 20.300 krónur frá 1. júní 2008. Að auki hækkuðu launatöflur um 2,2% frá sama tíma en á móti var framlag vinnuveitenda í vísindasjóði aflagt. Stéttarfélag lögfræðinga felldi samninginn í atkvæðagreiðslu.

· Hinn 9. júlí 2008 var gengið frá samkomulagi hjúkrunarfræðinga og fjármálaráðherra. Samningurinn hljóðar upp á 20.300 kr. hækkun á allar tölur í launatöflu auk nokkurra prósenta hækkunar á launatöflu vegna kerfisbreytinga. Samkvæmt samkomulaginu hækkuðu dagvinnulaun reyndra hjúkrunarfræðinga um rúm 14% en laun nýútskrifaðra um rúm 15%.

· Hinn 11. ágúst 2008 gerðu Stéttarfélag lögfræðinga og fjármálaráðherra með sér samkomulag  um sérstakt 6,7 milljón króna framlag til stofnanasamninga sem ætlað er til eflingar grunnlauna almennra lögfræðinga. 

· Hinn 27. ágúst 2008 ákvað Kjararáð að hækka mánaðarlaun þeirra sem heyra undir ráðið, annarra en skrifstofustjóra í Stjórnarráði Íslands um 20.300 krónur frá 1. maí 2008. Þá hækkuðu einingar sem greiddar eru vegna fastrar yfirvinnu um 10,8%. Ákvörðun Kjararáðs kom til framkvæmda í september. 

· Hinn 16. september 2008, eftir verkfallsaðgerðir, lagði ríkissáttasemjari fram miðlunartillögu í deilu Ljósmæðrafélags Íslands við fjármálaráðherra og var hún samþykkt af ljósmæðrum í atkvæðagreiðslu þremur dögum síðar. Samkvæmt tillögunni fá ljósmæður að meðaltali 22,6% launahækkun, þar af 5% í stofnanasamningum.  Hækkunin tekur gildi frá 1. ágúst s.l. og gildir til 31. mars 2009. 
· Hinn 26. september 2008 gerðu Félag prófessora við ríkisháskóla og fjármálaráðherra með sér samkomulag um launakjör prófessora. Samkvæmt samkomulaginu hækkuðu laun félagsmanna um 20.300 krónur frá 1. maí og um 2,42% frá 1. september. 
· Hinn 1. október 2008 gerðu Læknafélag Íslands og fjármálaráðherra með sér samkomulag um breytingar og framlengingu á kjarasamningi aðila. Samkvæmt því hækka laun félagsmanna um 6% að meðaltali frá 1. september.
· Hinn 29. nóvember 2008 gengu Samflotið innan BSRB og Kjölur frá kjarasamningi við Launanefnd sveitarfélaga og Starfsmannafélag Reykjavíkurborgar samdi sama dag við samninganefnd borgarinnar. Samningarnir eru sambærilegir við samninga SGS og Eflingar-stéttarfélags við sömu aðila.
· Kjarasamningar bankamanna innan SÍB voru lausir í október 2008. Lögreglumenn, tollverðir, leikstjórar svo og leikmynda- og búningahönnuðir eiga eftir að ganga frá samningum við fjármálaráðherra. 
Aðdragandi kjarasamninga 2008
22. júní 2007—Skrifað undir samstarfssamning aðildarsamtaka ASÍ

Miðstjórn ASÍ ákvað á fundi í júní 2007 að vinna sameiginlega að ýmsum málum í komandi kjarasamningsviðræðum. Hinn 22. júní 2007 skrifuðu aðildarsamtök ASÍ síðan undir samstarfssamning um sameiginlegar áherslur gagnvart SA og ríkisstjórn (sjá nánar kafla um lagabreytingar og skipulagsmál).

10. desember 2007 – Áherslur ASÍ kynntar SA

ASÍ átti fund með SA þar sem sameiginlegar áherslur aðildarfélaga ASÍ í komandi kjaraviðræðum voru kynntar atvinnurekendum. Meginmarkmiðið var að verja kaupmátt og styrkja stöðu hinna lægst launuðu. Aðrar sameiginlegar kröfur lutu að efni ráðningarsamninga og uppsögn þeirra, útreikningi kaups og kaupliða, veikindum og slysum, frítöku, kynbundnum launamun og gerð stórframkvæmdasamnings. 

12. desember 2007 – Áherslur ASÍ kynntar ríkisstjórn

Forysta ASÍ gekk á fund ríkisstjórnarinnar til að kynna áherslur ASÍ gagnvart stjórnvöldum í kjaraviðræðunum. Í fyrsta lagi var lögð áhersla á að dregið yrði úr skattbyrði þeirra tekjulægstu, að staða barnafjölskyldna yrði treyst og að komið til móts við aukna greiðslubyrði húsnæðislána. Í öðru lagi að blásið yrði til sóknar í menntaúrræðum þeirra sem minnsta menntun hafa á vinnumarkaði. Í þriðja lagi að lágmarks bótafjárhæðir velferðarkerfisins yrðu miðaðar við 150.000 kr. og staða fólks á vinnumarkaði treyst. 

9. janúar 2008 – Áherslum ASÍ hafnað

Ljóst var að sú leið sem ASÍ lagði upp með í skattamálum var ekki fær.  Bæði SA og ríkisstjórnin lýstu sig mótfallin henni, þ.á.m. tillögum um sérstakan persónuafslátt fyrir þá tekjulægstu. Í framhaldi af þessari niðurstöðu fóru einstök landssambönd og stærstu félög innan ASÍ hvert fyrir sig í viðræður við SA.

11. febrúar 2008 – Hreyfing kemst á viðræður

Formenn landssambanda og stærstu félaga innan ASÍ funduðu til að bera saman bækur sínar um framvindu kjaraviðræðna.  Í upphafi febrúar höfðu SA lagt fram nýjar tillögur um launalið samninganna. Þá var ljóst að ágætur gangur hafði verið í þeim þætti viðræðnanna sem sneru að sameiginlegum kröfum og í ýmsum sérmálum.

14. febrúar 2008 – Útlínur kjarasamninga skýrast

Ljóst varð að formenn landssambanda og stærstu aðildarfélaga innan ASÍ og SA höfðu orðið ásátt um megin útlínur launaliðs nýrra kjarasamninga – með fyrirvara um að ásættanleg niðurstaða fengist í viðræðum um sameiginleg mál aðildarsamtaka ASÍ, ýmis sérmál svo og um aðkomu stjórnvalda.

17. febrúar 2008 – Samningar í höfn

Eftir margra vikna samningatörn var loks skrifað undir almenna kjarasamninga hinn 17. febrúar í húsakynnum ríkissáttasemjara. Ekki var skrifað undir fyrr en yfirlýsing um aðkomu ríkisstjórnarinnar lá fyrir. Samningarnir tóku gildi afturvirkt 1. febrúar 2008. Þau aðildarsamtök ASÍ sem gengu frá samningum við SA á þessum tímapunkti voru: SGS, Flóabandalagið, Samiðn, RSÍ, LÍV, VR,  VM, Matvís og Félag bókagerðarmanna.

